R E L A C I O N

PËR

PROJEKTVENDIMIN
“PËR

DISA SHTESA DHE NDRYSHIME NË VENDIMIN NR. 421, DATË 13.05.2015, TË KËSHILLIT TË MINISTRAVE “PËR PROCEDURAT E SHQYRTIMIT TË KËRKESAVE, DOKUMENTACIONIN, AFATET E SHQYRTIMIT DHE KRITERET E VEÇANTA TË LICENCIMIT TË VEPRIMTARIVE TË LEJUARA ME ARMËT”
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektvendimi është unifikimi i procedurave të shqyrtimit të kërkesave për pajisjen me licencë për veprimtaritë e lejuara me armët, përcaktimi i dokumentacionit, afateve të shqyrtimit dhe përcaktimi i kritereve e veçanta të licensimit, në kuadër të ndryshimeve në ligjin për armët si dhe të procesit të derregulimit. 

Ky projektvendim synon të lehtësojë procesin e pajisjes me licencë për veprimtaritë e lejuara me armë, ku titullari i subjektit paraqet online kërkesën në strukturën e policisë.
Qëllimi i këtij projektvendimi është ofrimi i shërbimeve, duke reduktuar kohën e marrjes së shërbimit, duke evituar burokracitë etj.
II.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektvendim është pjesë e Programit të Përgjithshëm Analitik të Projektakteve, për Ministrinë e Brendshme, për vitin 2021.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projektvendim synon të realizojë nëpërmjet ofrimit të shërbimit online saktësimin e procedurave të shqyrtimit të kërkesave, dokumentacionin, afatet e shqyrtimit, llojet e licensave, strukturat kompetente për lëshimin e tyre kriteret e veçanta të licencimit për veprimtaritë e lejuara me armë si dhe afatet e vlefshmerise se tyre. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi është hartuar në përputhje me Kushtetutën e Republikës së Shqipërisë, me ligjin nr. 74/2014 “Për armët”, të ndryshuar, si dhe me Urdhrin nr. 158, datë 25.11.2019 të Kryeministrit “Për marrjen e masave për rregullimin e dispozitave ligjore për aplikimin e shërbimeve vetëm online, nga data 01.01.2020”.

V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektvendimi nuk synon përafrim me acquis communautaire.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Në vendimin nr. 421, datë 13.5.2015, të Këshillit të Ministrave, bëhen këto shtesa dhe ndryshime:

1. Kreu I, pika 1, ndryshon dhe shtohet me përmbajtjen si vijon:

“1. Policia e Shtetit bën licencimin e veprimtarisë së personave fizikë e juridikë në fushën e veprimtarisë së lejuar me armët, sipas përcaktimeve në gërmat “b”, “c”, “d”, “dh”, të pikës 1, të nenit 14, të ligjit nr. 74/2014 “Për   armët”, i ndryshuar.”

2. Kreu I, pika 2,  ndryshon si vijon:

“2. Struktura përgjegjëse në Ministrinë e Mbrojtjes, bën licencimin e veprimtarisë sipas përcaktimeve të gërmës “a”, të pikës 1, të nenit 14, të ligjit nr. 74/2014 “Për Armët”, të ndryshuar.”

3. Kreu II, pika 3, ndryshon dhe shtohet si vijon:

“3. Për t’u pajisur me licencë për veprimtaritë e lejuara me armë, titullari i subjektit, duhet të dorëzojë online në strukturën e policisë ku ka vendbanimin këto dokumente:

a) Formular aplikimi dhe vetëdeklarim; 

b) Vetëdeklarim “Për verifikimin e gjendjes gjyqësore”; 

c) Kopje të letërnjoftimit i njohur sipas legjislacionit në fuqi; 

d) Kontratë pune me drejtuesin teknik; 

dh) Raport mjekësor, që vërteton se është i aftë nga ana mendore dhe fizike; 

e)  Fotografi të aplikantit, 4 copë. 

Nëse subjekti që kërkon të pajiset me licencë për veprimtaritë e lejuara me armët, ka ortak të regjistruar në ekstraktin historik të QKB, ortaku duhet të dorëzojë online në strukturën e policisë ku ka vendbanimin dokumentet e parashikuara në germën “a”, “b”, “c”  dhe “dh” të pikës 3.

Personat e punësuar për veprimtaritë e lejuara me armët, duhet të dorëzojnë online në strukturën e policisë, ku kanë vendbanimin dokumentet e parashikuara në gërmën “a”, “b” dhe “c”, “dh” dhe “e” për punonjësit të cilët kryejnë veprimtari që janë të lidhura drejtpërdrejtë me armët, dëshminë e aftësimit teorik dhe praktik për armët si dhe trajnimet specifike sipas pozicionit të punës së punonjësit.

Subjekti juridik që aplikon për t’u pajisur me licencë për veprimtaritë e lejuara me armët për aftësimin teorik e praktik për armët,  duhet të dorëzojë online kontratën me subjektin e licencuar për poligon qitje, të mbyllur, të hapur ose me pjatel, për një afat të paktën 5 vjet. Në rastet e ndryshimit të kontraktorit të licensuar për poligon qitje aplikohet një afat pezullimi i aktivitetit deri në lidhjen e kontratës së re me afat periudhën e mbetur të licensës nga momenti i hyrjes në fuqi të kontratës së re me subjektin e licencuar për poligon qitje, të mbyllur, të hapur ose me pjatel.”

4. Kreu III, pika 4, ndryshon si vijon:

“4. Për pranimin, verifikimin dhe shqyrtimin e dokumentave për licensim nga strukturat përkatëse të policisë ndiqet kjo procedure:

a) Specialisti përkatës i policisë, i ngarkuar me detyrën e pranimit të dokumenteve, verifikon dokumentacionin e dërguar nga personi fizik ose titullari/administratori ose përfaqësuesi ligjor i subjektit juridik si dhe plotësimin e formularëve përkatës sipas rubrikave; 

b) Seksioni për krimet verifikon besueshmërinë, përfshirë hetimin për rastet e pastrimit të parave apo financimin e terrorizmit dhe përgatit dokumentin e besueshmërisë dhe përshtatshmërisë së personit, brenda 15 (pesëmbëdhjetë) ditëve;

c) Specialisti i policisë dhe i armatimit inspekton në vend objektin dhe verifikon kushtet teknike e të sigurisë në ambjentet e punës dhe atyre në vendet e ruajtjes, përfshirë masat dhe kushtet e sigurisë në mjetet e transportit të armëve dhe municioneve. Pas verifikimit përpilon raportin përkatës nëse objekti i plotëson kushtet apo jo sipas përcaktimeve në rregulloren e sigurisë; 

ç) Struktura përkatëse në DVP verifikon dokumentacionin e ardhur nga komisariatet e policisë për subjektet që kanë aplikuar për licencë në fushën e veprimtarisë me armët dhe pasi bën vlerësimin e tij, ia përcjell Departamentit për Sigurinë Publike për ta shqyrtuar në Komisionin Qendror të shqyrtimit të kërkesave për licencim të subjekteve për veprimtaritë e lejuara me armët;

Struktura përkatëse në Drejtorinë e Përgjithshme të Policisë së Shtetit verifikon dokumentacionin e ardhur për subjektet që kanë aplikuar për licencë në fushën e veprimtarisë me armët dhe i paraqet për shqyrtim në Komisionin Qendror të shqyrtimit të kërkesave për licencim të subjekteve për veprimtaritë e lejuara me armët; 

d) Komisioni Qendror i shqyrtimit të kërkesave për licencim dhe certifikim mblidhet çdo muaj, shqyrton dokumentacionin e grumbulluar për pajisjen me licencë dhe i propozon Drejtorit të Përgjithshëm të Policisë së Shtetit miratimin/refuzimin e licencës. Në përfundim të shqyrtimit të kërkesës, komisioni qendror përgatit vendimin dhe ia paraqet për nënshkrim Drejtorit të Përgjithshëm të Policisë së Shtetit.”

5. Pika 5 e Kreut III, ndryshon si vijon:

“5. Drejtoria e Përgjithshme e Policisë së Shtetit publikon në Regjistrin Kombëtar të Licencave dhe Lejeve vendimin e miratimit ose refuzimit të kërkesës për licencim.”

6. Pika 6 e Kreut III, ndryshon si vijon:

“6. Refuzimi i dhënies së licencës bëhet me vendim të arsyetuar të Drejtorit të Përgjithshëm të Policisë së Shtetit dhe të interesuarit i kthehet përgjigje online nga struktura ku ai ka aplikuar.”

7. Kreu III, pika 7, ndryshon dhe shtohet me përmbajtjen si vijon:

“7. Kërkesa për ripërtëritje të licencës bëhet online, 90 (nëntëdhjetë) ditë para përfundimit të afatit të licencës që ka në përdorim.”

Për rastet e kërkesave për ripërtëritje të licencës bëhet rivlerësimi i besueshmërisë së titullarit të subjektit, ortakut të tij dhe i drejtuesit teknik të subjektit si dhe vlerësimi i përformancës dhe ligjshmërisë së aktivitetit të subjektit gjatë periudhës së mëparshme të licencimit. 

8. Kreu III, pika 8, ndryshon dhe shtohet me përmbajtjen si vijon:

“8. Afati i përgjithshëm i procedurës për miratimin/refuzimin e licencës është 90 (nëntëdhjetë) ditë.”

9. Kreu III, pika 9, ndryshon dhe shtohet me përmbajtjen si vijon:

“9. Afati i vlefshmërisë së licencës është 5 (pesë) vjet me të drejtë ripërtëritje. Mosparaqitja e kërkesës për ripërtëritjen e licencës brenda afateve të përcaktuara, sjell mosripërtëritjen e saj, por e drejta e aplikimit për pajisjen me licencë të re nuk humbet.”

10.  Në pikën 10, të Kreut IV, pas togfjalëshit ligjit nr. 74/2014 “Për Armët”, shtohet fjala “i ndryshuar”. 

11. Kreu IV, pika 11, ndryshon si vijon:

“11. Krahas kritereve të përgjithshme të përcaktuara në ligjin nr. 74/2014 “Për   armët”, të ndryshuar, subjekti duhet të plotësojë edhe këto kritere të veçanta për ushtrimin e veprimtarisë së lejuar me armë: 

a) Për ushtrimin e veprimtarisë së importit dhe tregtimit të armëve, të kategorisë “C” (gjahu) dhe “D” (sportive), pjesëve kryesore dhe municioneve të tyre, të ketë një ambient të përshtatshëm për ushtrimin e aktivitetit, sipas kushteve të miratuara me rregullore, në pronësi apo përdorim për pesë vitet në vazhdim. 

b) Për ushtrimin e veprimtarisë së transportit të armëve, pjesëve kryesore dhe municioneve të tyre, të zotërojë automjete sipas kushteve të përcaktuara në rregullore. 

c) Për ushtrimin e veprimtarisë për poligon civil qitjeje të hapur, të mbyllur, me pjatel, ndërtimi dhe mënyra e funksionimit të ambienteve, të plotësojë kushtet e sigurisë të miratuara me vendim të Këshillit të Ministrave, në pronësi apo përdorim për pesë vitet në vazhdim. 

ç) Për ushtrimin e veprimtarisë për aftësimin teorik dhe praktik të personave për armën, të ketë një ambient të përshtatshëm për ushtrimin e aktivitetit sipas kushteve të miratuara me rregullore, në pronësi apo përdorim për pesë vitet në vazhdim, dhe poligon civil qitjeje. 

d) Për ushtrimin e veprimtarisë për çaktivizimin e armëve të zjarrit për përdorim civil, të ketë një ambient të përshtatshëm për ushtrimin e aktivitetit në pronësi apo përdorim për pesë vitet në vazhdim dhe poligon civil qitjeje. Standardet dhe teknikat e çaktivizimit përcaktohen me vendim të Këshillit të Ministrave.

dh) Zyrat e përfaqësimit, të subjekteve që kryejnë veprimtari me armët e zjarrit, të cilat nuk kanë si qëllim krijimin e të ardhurave, por nxitjen e veprimtarisë së subjektit dhe mund të lidhin marrëveshje në emër e për llogari të tij, nuk është e detyrueshme që të kenë ambiente ose kushte të caktuara sigurie për ruajtjen e armëve, me përjashtim rasteve kur disponojnë monstra fizike të armëve, në proporcionalitet me sasinë dhe rrezikshmërinë e tyre. Degët e subjekteve të huaja ose shqiptare që ushtrojnë aktivitete tregtare me armët duhet të plotësojnë të njëjtat kushte sigurie dhe teknike në ambjentet e punës dhe të ruajtjes së armëve. 

e) Titullari i subjektit, ortakët nëse ka, si dhe drejtuesi teknik për veprimtaritë e lejuara me armët, nuk mund të jenë njëkohësisht punonjës të Policisë së Shtetit apo strukturave të tjera me gradë të Ministrisë së Brendshme, Forcave të Armatosura, Shërbimit Informativ të Shtetit apo punonjës të Policisë se Burgjeve.

ë) Liçenca e subjektit dhe certifikata e drejtuesit teknik për veprimtaritë e lejuara me armët, është kompetencë e Drejtorit të Përgjithshëm të Policisë së Shtetit, bazuar në vendimin e Komisionit të Shqyrtimit të Kërkesave për Certifikim dhe Licencim (KSHKCL), në Drejtorinë e Përgjithshme të Policisë së Shtetit.

Subjekti brenda afatit 5 vjeçar nga koha e marrjes së licencës, mund të kryejë ndryshime në licencë në lidhje me administratorin, ortakun dhe drejtuesin teknik.

f) Personit të cilit i është hequr licenca për veprimtaritë e lejuara me armët, i lind e drejta që të aplikojë për licencë të re pas kalimit të afatit trevjeçar.

g) Personit të cilit i është hequr certifikata për drejtues teknik për veprimtaritë e lejuara me armët, i lind e drejta që të aplikojë për certifikatë të re pas kalimit të afatit dy vjeçar.

gj) Titullari i subjektit dhe drejtuesi teknik paguan tarifën e licencimit dhe certifikimit brenda 3 muajve nga data e lëshimit të saj. Mospagimi i tarifës brenda afatit sjell revokimin e licencës dhe certifikatës.

h) Drejtuesi teknik e ushtron aktivitetin vetëm në një subjekt të licencuar për veprimtaritë e lejuara me armët.”

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohet Ministria e Brendshme dhe Ministria e Mbrojtjes për zbatimin e këtij vendimi.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektvendimi është hartuar nga Drejtoria e Përgjithshme e Policisë së Shtetit, Drejtoria e Politikave dhe Strategjive dhe Drejtoria e Programimit, Standardizimit dhe Harmonizimit të Kuadrit Rregullator në Ministrinë e Brendshme. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektvendim nuk ka efekte financiare. 

PROPOZUESI

MINISTRI I BRENDSHËM
                                                   BLEDAR ÇUÇI
Relacion shpjegues për projektvendimin “Për një shtesë dhe ndryshim në vendimin nr. 421, datë 13.05.2015, të Këshillit të Ministrave, “Për procedurat e shqyrtimit të kërkesave, dokumentacionin, afatet e shqyrtimit dhe kriteret e veçanta të licencimit të veprimtarive të lejuara me armët””

